
 � Gia ussa possia la pps metter il 
schampagn a fraid. La tscherna da Va-
lérie Favre Accola sco cussegliera 
dals chantuns saja suenter las eleczi-
uns naziunalas 2019 realitad. En cum-
paraziun cun ils auters quatter candi-
dats haja ella il dretg profil politic. Adi-
na puspè è quai vegnì ditg da la radu-
nanza da nominaziun.  L’interess per la 
radunanza da nominaziun a Maiavilla è 
stà immens grond. Vegnids per mussar 
lur attaschadadad envers Valérie Favre 
Accola, ella che vul far il zap a Berna en la 
chombra, èn 108 delegads da tut las regi-
uns da noss chantun. Musica populara, 
imni svizzer e bandieras, er tar la radu-
nanza da nominaziun ha quai na mancà. 
Mancà ha lura e betg la critica envers las 
autras partidas burgaisas e cunter las par-
tidas da la sanestra.

Vegnids eleds cun star  
sin la sutga da giaschair

Cun 12:4 vuschs haja la direcziun da la 
pps grischuna decidì cler da nominar Va-
lérie Favre Accola sco candidata per il cus-
segl dals chantuns. La raschun saja stada 
che tar las davosas elecziuns dals repre-
schentants per la chombra pitschna hajan 
ils electurs gì nagina alternativa cun can-
didar be Stefan Engler (pcd) e Martin 
Schmid (pld) per quels dus sezs. En l’en-
tir chantun haja el adina puspè udì ina 
malcuntentientscha tar ils electurs, ha 
ditg Heinz Brand, il president da la pps 
grischuna pervia da quella unica candida-

tura dubla. Er las autras persunas ch’èn 
vegnidas a pled han ditg d’avair udì repe-
tidamain che cun tarmetter anc ina giada 
be Engler e Schmid a Berna en il cussegl 
dals chantuns saja il Grischun repre-
schentà plitost mediocher. Omadus actu-
als cussegliers dals chantuns sajan tut au-
ter che acceptads èn pliras regiuns da noss 
chantun, è adina puspè vegnì ditg. Brand 
ha ditg che Stefan Engler e Martin 
Schmid sajan il 2015 ed il 2011 vegnids 
eleds per la chombra pitschna a Berna cun 
star sin la sutga da giaschair (Liegestuhl 
und Schlafwagen).

Almain duas sche betg trais 
represchentants

Durant l’entira radunanza da nominazi-
un è vegnì ditg che la pps sco la pli ferma 
partida en il Grischun e cun ses 30% dals 
electurs dastga segir na mancar en il par-
lament svizzer. Heinz Brand ha ditg che 
duas sche betg trais dals set represchen-
tants e represchentantas dal Grischun a 
Berna tutgan segir a la pps. Da laschar la 
pps d’ina vart en connex cun la colleczi-
un da glistar per il cussegl naziunal de-
mussa il maletg da las autras partidas, 
cunzunt dallas trais partidas burgaisas 
pcd, pld e pbd. Lur tenuta conferma che 
quellas partidas sajan spira scuidanza, 
scuidusas ed impediment per dunnas, ha 
menziunà Brand. 

Cunzunt la pcd ed er la pld vegnian en 
decurs dals proxims onns a resentir che 
lur politica saja na pli respectada dals 
electurs e da la populaziun. Cyrill Acker-
mann, il president da fracziun da la pps 

Tavau ha ditg che gia ussa possia la pps 
metter a fraid il schampagn. En dus mais 
saja la tscherna da Favre Accola sco cus-
segliera dals chantuns segira. L’anteriur 
cusseglier dals chantuns Christoffel 
Brändli ha er betg spargnà cun critica en-
vers ils represchentants grischuns a Ber-
na. Jon Pult che candidescha er sco cus-
seglier dals chantuns haja fin uss politica-

main prestà nagut. La candidata da la pps 
haja ils davos diesch onns prestà lavur ex-
emplarica, e quai sin plirs champs, com-
munals, chantunalas e naziunals, ha ditg 
Brändli. 

Cun consultar la glista ed ils nums da 
candidatas e candidats da la pps croda en 
egl che la pps haja da tut las 100 persu-
nas che vulessan far il zap a Berna clera-

main las meglras, ha punctuà Magdalena 
Martullo-Blocher. Cun bler applaus e cun 
sa dulzar da las sutgas han ils delegads lu-
ra nominà Valérie Favre Accola sco can-
didata per il cussegl dals chantuns. Ella 
saja pronta d’ir en il cumbat electoral ed 
ella haja er la perseveranza da tignair pitg 
a la concurrenza, ha ditg la dunna da Ta-
vau. 

Heinz Brand e Valérie Favre Accola, el vul ir vinavant a Berna en il parlament ed ella vul far quai da nov. FOTO G. N. STGIER

